
Əmir Teymur və onun dövlətinin yaranması

Plan:

1. Əmir Teymurun gənclik illəri və hakimiyyətə gəlişi

2. Teymuri dövlətinin yaranması və işğalçı yürüşlər
3. Teymuri dövlətinin inzibati quruluşu idarəetmə mexanizmləri
Ədəbiyyat:

1. Тамерлан: эпоха, личность, деяния. М., 1992

2. Муминов И.М. Роль и  место Амира Темура в истории Средней Азии. Таш., 1968
3. Очерки по истории государственности Узбекистана.  Таш., 2001
4. История народов Узбекистана. Т. 1., Таш., 1960
5. Безертинов Р.Н. Татары, тюрки потрясатели вселенной (история великих империй). Новосибирск, 2001  
Barlas tayfasına mənsub olan Teymur Şəhrisəbz yaxınlığında nüfuzlu, lakin çox da varlı olmayan Taraqay bəyin ailəsində dünyaya gəlmişdir. Teymur hələ gəncliyindən hərbi işə yaxşı bələd idi və Məvarənnəhrin feodal hakimlərinin ara müharibələrində iştirak edirdi. O, tez-tez qonşu vilayətlərə basqınlar təşkil edir, tacir karvanlarını da soymaqdan çəkinmirdi. Tədricən Teymur öz ətrafında yaxşı silahlanmış atlılardan ibarət silahlı dəstə düzəldir. Çox güman ki, cəsarəti, səxavəti, bacarıqlı köməkçilər seçmək qabiliyyəti, habelə liderlik xüsusiyyətləri Qaşqa-Dərya vadisində öz tayfası daxilində ona böyük populyarlıq qazandırır. 

Moğolustan xanı Toğluq-Teymur 1360-cı ildə Məvarənnəhrdə peyda olanda burada monqollara qarşı qüvvələri birləşdirmək iqtidarında olan bir hakim tapılmır. Məhz bu zaman Teymur siyasi arenaya çıxır. O, hesab edir ki, Toğluq-Teymurla mübarizə aparmaq  deyil, onun yanında xidmətə girmək daha məqsədəuyğundur. Toğluq-Teymur Qaşqa-dərya vilayətinin idarə olunmasını ona tapşırır. Lakin Teymur uzunmüddət moğol xanının xidmətində qalmır. Belə ki, o öz oğlu İlyas Xocanı Məvarənnəhrə hakim təyin edəndə, Teymur sonuncunun tabeliyi altında qalmaq istəmir və 1361-ci ildə onun əmir Hüseynlə yaxınlaşması baş verir. Onlar arasındakı ittifaq qohumluqla möhkəmləndirilir. XIV əsrin 60-cı illərinin birinci yarısında bu iki əmir Məvarənnəhrdə böyük qüvvə təşkil edirdilər. Onlar bundan basqınlar etmək üçün istifadə edirdilər. Lakin müttəfiqlər heç də həmişə uğur qazanmırdılar. Məsələn, 1362-ci ildə Seystanda baş vermiş döyüşdə Teymur ağır yaralanır və bundan sonra axsamağa başlayır. 
Atasının ölümündən sonra Məvarənnəhrdən qovulmuş İlyas Xoca vəziyyətlə barışmaq istəmir və bura yürüş təşkil edir. Hüseynlə Teymur böyük ordu hazırlayırlar. 1365-ci ildə tarixə “Cəngi loy” adı ilə düşmüş döyüş baş verir. Döyüş zamanı Teymurun ordusu ciddi uğur qazandığı bir vaxtda Hüseynin ordusu qətiyyətsizlik göstərir və onun geri çəkilməsi döyüşün taleyini həll edir. Əmirlərin qaçması Səmərqəndi qalibin qarşısında ağır vəziyyətdə qoyurdu. Lakin xoşbəxtlikdən şəhərdə xeyli sayda sərbədarlar  qrupları vardı. Məhz onlar İlyas Xocaya layiqli müqavimət göstərib şəhəri xilas edirlər. Növbəti ilin yazında əmirlər Səmərqəndə gəlib, yaxınlıqda düşərgə salırlar. Sərbədar başçılarına onların əməllərini qiymətləndirdiklərini bildirib,  öz düşərgələrinə çağırırlar. Onlar buna inanıb gəldikdə isə həbs edilirlər. Bu yolla əmirlər Səmərqəndi yenidən öz nəzarətləri altına salırlar. Bu zaman Əmir Hüseynlə Teymur arasında münasibətlər gərginləşir. Artıq onlar bir-birləri üçün maneə olduqlarını anlayırlar. Teymur ruhanilərlə şəhər əhali qrupları arasında səylə özünə tərəfdarlar toplayırdı. 

60-cı illərin sonunda Əmir Hüseyn Bəlxin möhkəmləndirilməsinə başlayır. Onun bu hərəkətinin məhz özünə qarşı çevrildiyini anlayan Teymur 1370-ci ildə güclü qoşun toplayaraq Bəlxi mühasirəyə alır. Hüseyn müqavimət göstərə bilməyib təslim olur. Bu hadisələr Teymurun həyatında dönüş nöqtəsi olur. Şeyx Səid Bərəkə hələ Bəlx qalası alınmazdan əvvəl onun yanına gələrək ona hakimiyyət nişanəsi olaraq təbillə bayraq təqdim edir. Bəlxdə keçirilən qurultayda Çingizilər sülaləsinin Caqataylar qoluna mənsub şəxslərdən birini xan elan edir. Lakin bütün hakimiyyət onun özünün əlində idi. Bunu ona görə edir ki, bəhs olunan dövrdə şərqdə mövcud olan ənənəyə görə hakimiyyətdə yalnız Çingiz nəslindən mənsublar ola bilərdilər.  XIV əsrin sonunda  Əmir Teymurun ciddi mərkəzləşdirilmiş dövləti, yalnız Şərqdə deyil, demək oalr ki, bütün dünyada ən iri dövlət birləşməsi oldu. O yalnız vahid hökmdara – Əmir Teymura tabe olan şaxələnmiş idarəetmə və inzibati sistemə malik idi. Doğrudur, formal olaraq, o zamankı türk və monqol tayfalarında qəbul olunmuş qaydalara müvafiq şəkildə dövlətin başında Çingizilər sülaləsindən olan əldəqayırma xanlar dayanırdılar.
Əmir Teymur Məvarənnəhrin siyasi və tarixi arenasına 1360-cı ildə, yəni hələ 24 yaşı olanda çıxır və bu zaman o, artıq özünü tamamilə formalaşmış siyasi xadim kimi göstərir. Bu dövr Məvarənnəhr üçün son dərəcə çətin və keşməkeşli idi. Hakimiyyət uğrunda mübarizə aparan qruplaşmalar ölkəni ağır vəziyyətə salmışdılar. Tarixi çox gözəl bilən Teymur öz ölkəsini gücləndirməyə çalışırdı. Bu məqsədlə o, ilk əvvəl Caqatay ulusunun, sonra isə bütünlüklə ölkənin birləşdirilməsinə çalışır. Onun son məqsədi çiçəklənən iqtisadiyyatı və mədəniyyəti olan vahid dövlət yaratmaq idi. Öz ideyasını həyata keçirmək üçün Teymur 35 il müharibələr aparmalı olmuşdu. Əmir Teymur Şərqi və Mərkəzi Avropa tarixində böyük dəyişikliklərə səbəb olmuşdur. Məhz onun Toxtamışı məğlub etməsi Qızıl Ordanın zəifləməsinə və Rusiyanın güclənməsinə şərait yaradır. Habelə, Ankara döyüşündə I Bəyazidi məğlub etdikdən sonra Osmanlı dövlətini parçalamaqla, onu 50 il geri atır və İstambulun fəthini yubadır.   

Əmir Teymurun yüksəlişi onun hərbi bacarığı sayəsində mümkün olmuşdu. Rəsmi şəkildə onun tanınması isə Əmir Teymurun Məvarənnəhrin hakimi elan olunduğu Bəlx qurultayında baş vermişdi. Məvarənnəhrin hakimi təyin olunmaqla o, bu ölkəyə uzun müddət gözlənilən sülh, dinclik və stabillik verir. 1370-ci ilin yayının başlanğıcında Əmir Teymur Səmərqəndi özünün paytaxtı elan edir və burada qala tikdirir. Qısa müddət ərzində şəhərdəki dağıntıları aradan qaldırır, paytaxtı yenidən qurur. Bundan sonra, o, hakimiyyətə iddiaçı olanların aradan qaldırılması və ərazi məsələlərilə məşğul olur. 1380-ci ilin yazında Keş ətrafında istehkam çəkdirir və orta əsrlərin ən möhtəşəm tikililərindən olan Ağ sarayın tikintisinə başlayır. Həmin vaxtda Əmir Teymur Cədə 5, Xarəzmə isə 4 yürüşünü həyata keçirdir və Mərkəzi Asiyanın bu hissələrini birləşdirməyə müvəffəq olur. Dövlətinin sərhədləri şərqdə Gülçiyə qədər genişlənir. Habelə o, dinc yolla Xorasan məsələsini də həll edir. Bu yolla Teymur dövlətinin sərhədləri Xəzər dənizinə qədər uzanır. Qızıl Orda xanı Toxtamışın Teymura tabe olmasını nəzərə alsaq, 1380-ci ildən onun dövlətinə imperiya kimi baxmaq lazım gəlir. 

Dövlətin sərhədyanı ərazilərində baş verən hadisələr Teymuru Şərqi Türküstana, İrana, Cuçu ulusuna, Anadoluya, Qafqaza, İraq və Suriyaya bir sıra hərbi yürüşlər təşkil etməyə vadar edir. Bu yürüşlərin hər biri müddətinə görə “üç illik”, “beşillik” və “yeddiilik”  adını almışdır. Onların əsas məqsədi Böyük İpək yolu və zəvvarların Məkkəyə gedən yollarında təhlükəsizliyi təmin etmək üçün həmin ölkələri Mərkəzi Asiya dövlətinin tərkibinə daxil etmək idi. Əmir Teymurun dövlətində dövlət quruluşu Şərqin qonşu dövlətlərinin də dövlətçilik ənənələrindən bəhrələnmiş əsrlərə dayanan yerli ənənələr əsasında təşəkkül tapmışdı. 

Əmir Teymurun dövlətinin əsasları hələ 1370-ci ildə, Səmərqənd qurultayında qoyulmuşdu, sonralar isə bir çox illər ərzində dövlətin bütün sistemi və idarəetmə prinsipləri bu və ya digər amildən, əsasən də, bu və ya digər ərazinin dövlətin tərkibinə qatılmasından asılı olaraq mükəmməlləşdirilir və korrektə olunurdu. 

Dövlət idarəetməsinin əsas özəyini müsəlman hüququ və qanunları təşkil edirdilər. Əmir Teymur öz dövlətində qanunların güc və fəaliyyətini təmin etmişdi. Yeddi bölmədən ibarət kompakt dövlət aparatı yaradılmışdı:

1) baş vəzirin dəftərxanası (ölkə və xalq işləri üzrə nazirlik);

2) hərbi nazirlik (qoşun işləri üzrə nazirlik);

3) maliyyə işləri üzrə nazirlik;

4) saray nazirliyi;

5) ədliyyə nazirliyi (baş qazının divanı);
6) dövlət təhlükəsizliyi nazirliyi (divan-i müşrif);

7) xarici əlaqələr işlərilə bağlı nazirlik (divan-i rəsail).

Mərkəzi icraedici hakimiyyətə divanbəyi adlanan baş vəzirin başçılıq etdiyi və tərkibinə yeddi vəzirin daxil olduğu vəzirlər şurası (ərkan-i dövlət) başçılıq edirdi. Onlar əhalinin sayı, ticarət və mədəniyyətin inkişafı, dövlətdə nəzarətlə bağlı hesabatların tərtib olunması ilə məşğul olur, hökmdarı administrasiyanın fəaliyyəti, əyalətlərdə işlərin vəziyyəti, vergilərin toplanması və bölüşdürülməsi barədə xəbərdar edirdilər.

Vəzirlərdən hər biri müəyyən funksiyanı yerinə yetirirdi. Məsələn, birinci vəzir (dövlət və mülki işlər üzrə) vilayətlərdən məhsulların, vergilərin toplanması və onların bölüşdürülməsi məsələlərilə məşğul olurdu. Maddi və pul dəyərlərinin qeydiyyatı, rifahla bağlı məsələlər də onun öhdəlikləri sırasına daxil idi. 

Hərbi işlər üzrə vəzir (vəziri-sipah) hökmdara orduların siyahısını, məvaciblər siyahısını hökmdara təqdim edir, ordudakı vəziyyət və onun silahlandırılması barədə hesabatlar verir, hökmdarı hərbi işlərin vəziyyəti barədə xəbərdar edirdi. 

Üçüncü vəzir ticarət məsələlərilə məşğul olur, tacirlərin ödədikləri ianə və vergilərə nəzarət edir, sürülərin, otlaqların, nohur və çəmənliklərin mühafizəsinə cavab verir, sahibsiz qalmış mal və əmlakların bölüşdürülməsi, habelə miras məsələlərilə məşğul olurdu.

Dördüncü vəzir müəssisələrin maliyyə vəziyyətinə nəzarət edir və dövlət xəzinəsinə  baxırdı. 
Sarayda habelə, əyalətlərdə və asılı vilayətlərdə, yəni vassal dövlətlərdə işlərin vəziyyətinə baxan üç vəzirdən ibarət vəzifə də yaradılmışdı. Onlar habelə dövlət əmlakı ilə bağlı məsələlərə də baxırdılar. Xəzinəyə daxil olan vəsaitlərə nəzarət edir və bununla bağlı maliyyə əməliyyatlarına cavab verirdilər. Bütövlükdə,  vəzirlər şurası dövlətdə “xalisə” adlanan nəzarət üzrə baş idarəni təşkil edirdi.

Yeddi vəzirin hamısı divanbəyiyə tabe idi və onun razılığı olmadan hər hansı bir maliyyə yaxud digər əməliyyat həyata keçirilmirdi. Yazılı mənbələrin məlumatına görə, Əmir Teymurun və onun varislərinin dövründə dövlət idarəetməsində ali məmur öhdəliklərini Əmir Davud, Cəlaləddin Firuzşah, Qiyasəddin Şah Məlik,  Əlaəddin Əlikə Kükəldaş, Əlişir Nəvai icra edirdilər. Onlar özlərinin siyasi fəaliyyətlərilə dövlətdə rifaha və bolluğa nail olmuşdular. 

Divanxanada dini məsələlərlə bağlı ruhani hakim vəzifəsi də təsis edilmişdi. Öıkə təbəələrinin işlərilə məşğul olan mülki hakim, habelə ərzbəyi, sədrəzəm, şeyxülislam və əhdas qazi kimi vəzifələr də vardı.

Ərzbəyi mülki və hərbi şəxslərdən şikayətləri qəbulu ilə məşğul olur, dövlət işlərilə bağlı məlumatları tərtib edir və ali idarəçiliyi bu kimi məsələlərdən xəbərdar edirdi. Vəqf əmlakı və ruhanilərin sərvətləri üzrə baş məmur olan sədrəzəm mədrəsə, məscid və xanəgahların mülkiyyətlərinə nəzarət edir, vəqf kimi bağışlanan mülk və əmlakların siyahıya alınması və hüquqi cəhətdən qeydə alınması da onun öhdəliklərinə daxil idi.

Şeyxülislam müxtəlif sosial təbəqələrə mənsub şəxslərin şəriət qanunlarını necə icra etmələrinə, müsəlman adət və mərasimlərinin vaxtlı-vaxtında və düzgün yerinə yetirilməsinə nəzarət edirdi.   Dövlətin baş hakimi (qazi-əhdas) mülki işlərə baxırdı. Xüsusi katib (münşi) dövlətdə gündəlik pul vəsaitlərinin daxil olması və bölüşdürülməsinə, onların qeydiyyatlarının aparılmasına cavabdeh idilər. 

İnzibati münasibətdə Teymurilər dövləti uluslara, vilayətlərə və tümənlərə bölünürdülər ki, onları da müvafiq olaraq hakimlər, naiblər və tümənbaşılar idarə edirdilər. Onların bir çoxu əmir və  sərkərdələr idi. Şəhər, vilayət yaxud dairnin özünün maliyyə idarəsi, yəni divanxanası, hakimi, müftisi, mütəvəlli və möhtəsibi, habelə dəftərxanası vardı. 
Yerli inzibati orqanlar ali dövlət idarəsinə və hökmdara tabe idi. Bir qayda olaraq, vilayətlərin naib və hakimləri şahzadələrdən, özünü yaxşı göstərmiş  sərkərdələrlə ali rütbəli məmurlardan təyin olunurdu. Əmir Teymur istər mərkəzdə, istərsə də yerlərdə dövlət müəssisələrinə səriştəli, vicdanlı və namuslu şəxslərin təyin olunmasına çalışırdı. Onun fikrincə, dövlət məmurları, xüsusilə də, vəzirlər, dörd zəruri keyfiyyətə malik olmalı idilər: 1) nəciblik və əzəmət; 2) ağıl və prinsipiallığa; 3) xalq və ordu barədə məlumatları bilməli; 4) təmkinli, dözümlü və sülhsevər. Əmir Teymur tamahkar, həsədaparan və paxıl insanları vəzifəyə götürmürdü. 

Mənbələrin məlumatına əsasən Əmir Teymur mərkəzi aparatda yaxud yerli hakimin dəftərxanasında çalışan hər bir dövlət məmurunun hüquq və öhdəliklərini dəqiq müəyyənləşdirmişdi. 

Əmir Teymur vəfatından bir qədər əvvəl dövlətinin tərkibinə daxil olan bütün vilayətləri aşağıdakı qaydada bölüşdürür: Azərbaycan, Rum, Suriya və Misiri Miranşahın oğlu Ömərə; Fars və İraqı Ömər Şeyxin oğlu şahzadə Pir Məhəmmədə; Reydən Seystana kimi bütün Xorasanı şahzadə Şahruxa; Kabul və Qəndəhardan Sind çayı vadisi də daxil olmaqla Hindistana qədər “Sultan Mahmud Qəznəvinin ölkəsini” – şahzadə Cahangirin oğlu Pir Məhəmmədə; Daşkənd, Otrar, Sayram, Aşpardan və Çin sərhəddinə qədər olan vilayətlər Uluqbəyə; Fərqanə, Xotana qədər Taraz, yəni Şərqi Türküstanın cənub-qərb hissəsi Sultan İbrahimə tabe idi. Bu torpaqların hakimləri ali hakimiyyətə tabe olsalar da, müəyyən qədər müstəqilliyə də malik idilər. Onların öz idarəçilikləri və orduları vardı. Bununla belə, ali hakimiyyətin təbəələri kimi və dövlətin qanunlarına əsasən topladıqları vergilərin bir hissəsini xəzinəyə göndərməli idilər.  İlk çağırışla onlar həm də müəyyən sayda qoşun verməli və yürüşlərdə iştirak etməli idilər. 
Əmir Teymurun dövründə soyurqal geniş yayılır. Soyurqal mülklərinin sahibləri onu vassal qismində idarə edirdilər. Dövlət başçısının göstərişinə əsasən bu mülklər çox zaman irsən ötürülürdü. Bu mülklərin sahibləri həmin torpaqlardan gələn gəlirlərə ya bütünlüklə, ya da qismən sahib olurdular. 

Əmir Teymur ayrı-ayrı feodal mülklərini vahid dövlətdə birləşdirməsinə baxmayaraq, eyni zamanda onları parçalayır, dairələri, vilayətləri və bütöv ölkələri soyurqal qismində   paylayırdı. Möhkəm hakimiyyətə malik olan hökmdar vassallarını sərt şəkildə öz iradəsinə tabe etməyi bacarırdı. Əmr və göstərişlərini yerinə yetirməyənləri isə ağır şəkildə cəzalandırırdı. Məsələn, 1388-ci ildə əmrini pozub yürüşə getməkdən imtina edən Ömər Şeyx Mirzənin oğlu Pir Məhəmməddən Şiraz da daxil olmaqla Farsı alır. O, öz soyurqalını bir də 1403-cü ildə geri ala bilir.

Əmir Teymur mühüm dövlət məsələlərinin həll olunması üçün şuraya – kəngaşa xüsusi əhəmiyyət verirdi. Habelə, o, qurultay və şuralara da xüsusi diqqət yetirirdi. Əli Yəzdinin məlumatına görə onlarda hökmdarla yanaşı şahzadələr – mülklərin hakimləri, sərkərdələr, nüfuzlu əyanlar və varlı tacirlər daxil idilər. burada ən mühüm iqtisadi və hərbi vəziyyət məsələləri, dövlətin əsas işləri müzakirə olunur, fərmanlar qəbul olunur və yaxın vaxtlarda həyata keçiriləcək tədbirlər müəyyənləşdirilirdi. 
Dövlət idarəetmə sisteminin mühüm tərkib hissəsi Əmir Teymurun xüsusi əhəmiyyət yetirdiyi, möhkəmləndirilib və təkmilləşdirilməsinə  məxsusi diqqət verdiyi ordu idi.  
Qeyd etmək lazımdır ki, Teymurun mədəni səviyyələri müxtəlif olan nəhəng coğrafi əraziləri vahid mərkəzləşdirilmiş dövlətin tərkibində birləşdirməsi mədəniyyətin coəğun inkişafı üçün şərait yaradır. Bu dövr qərb tədqiqatçıları tərəfindən “Teymur Renessansı” dövrü kimi qiymətləndirilir. 
Əmir Teymurun yaratmış olduğu nəhəng dövlətin idarəetmə mexanizmləri onun öz sağlığında olduqca işlək idi ki, bu da onun iradəsi, qüdrəti və əzəmətilə bağlı olmuşdu. Bununla bərabər, müxtəlif mülkləri vahid dövlətdə birləşdirən Teymur eyni zamanda vilayətləri, dairələri, ölkələri soyurqal qismində yeni mülk kimi paylayırdı ki, bunlar çox zaman irsən ötürülə bilirdi. Bu isə Teymurun ölümündən sonra nəhəng dövlətin parçalanmasına səbəb oldu. 

